
ЗАХИДАЛ 101

	 

	ФРАНЦЫН ХУВЬСГАЛ

	 

	1932 оны аравдугаар сарын 10

	 

	Францын хувьсгалын талаар бичихэд надад баахан бэрхтэй байна. Энэ нь баримт сэлт мөхсөөс биш, харин хэтэрхий ихээс болж байна. Хүн бүхний сэтгэл хөдөлж, айх гайхах зэрэгцэм ер бишийн олон үйл явдал дараа дараалан гарсан хувьсгал байлаа. Хаад ноёд, улс төрийн зүтгэлтнүүд өөрсдийн кабинетад болон хувийнхаа өргөөнд улс төрийнхөө бодлогыг нууц байдлаар боловсруулж байдаг. Хийж буй нүглээ даруу царай гарган далдалж, нэр төр хөөцөлдсөн өрсөлдөөн тэмцэл, ховдог шунахай өөдгүй чанараа сайхан үгээр халхавчилна. Тэр тэмцэл нь бүр дайн дажиндаа хүрэхэд тэрхүү нэр төр хөөцөлдсөн, хомхой ховдог явдлаа хамгаалуулахаар өдий төдий залуучуудыг үхэл рүү хөөн явуулчхаад, тэр адгийн хэргийг бидэнд ярихдаа эцсээ хүртэл тэмцвэл зохих ариун үзэл санаа, эрхэм дээд зорилт мөн гэж өндөр дуугаар зарлаж байдаг юм. Тэгвэл хувьсгал гэдэг огт өөр асуудал юм. Хувьсгалыг хээр гадаа гудамж талбайд, зах зээлийн газар эгэл энгийн аргаар хийдэг. Хувьсгал хийгчид хаад ноёд, төрийн зүтгэлтнүүдийн адил тийм их боловсрол, хүмүүжил гээд байхаар юм байдаггүй. Тэд налигнасан, уран хээнцэр үг хэлдэггүй, цаанаа нуусан хорон муу санаа элдэв муу арга бач байдаггүй. Тэдэнд бодол санаагаа нууж хаагаад байх юм огт байдаггүй, хар биеэ ч хаах юмгүй байдаг. Хувьсгалын үед хаад ноёд, мэргэжлийн улс төрийн бодлоготнуудын бодлого нь тэдний цэцэрхэл зугаацлын зүйл болж чадахаа нэгэнт больдог ажээ. Хувьсгалын үед улс төрийн бодлого нь чухамдаа биет хүмүүс, өлсөж зовсон олон түмэн хүний өлөн ходоодтой холбоотой бодит ажил болон хувирдаг юм.      

	Тийнхүү Францад 1789˗1794 он хүртэлх шийдвэрлэх таван жилийн турш өлссөн хүмүүс оволзон тэмцэж байсныг бид харлаа. Чухамхүү тэр олон түмэн аймхай хулчгар улс төрийн бодлоготнуудад шахалт үзүүлж, хаант ёс, феодализм, сүм хийдийн эрх дархыг албын хүчээр зайлуулжээ. Чухам тэд л аймшигт Гильотин1 хатагтайгаас хариугаа авч, урьд тэднийг нухчин дарж байсан хүмүүс, олж авсан эрх чөлөөг нь бусниулах гэж оролдогсдоос өшөөгөө хайр найргүй авчээ. Чухам тэр л ноорхой хувцастай, хөл нүцгэн олон түмэн өөрсдийнхөө хийсэн буу зэвсгийг гартаа барин хувьсгалаа хамгаалахаар өөрсдийнх нь эсрэг нэгдсэн Европын сайн зэвсэглэсэн армийг хөөн зайлуулахын тулд тулалдааны талбар тийш хөдөлжээ. Тийнхүү Францын ард түмэн гайхамшгийг бүтээсэн боловч аймшигт ширүүн тэмцэл хэдэн жил үргэлжилсний дараа хувьсгалын тэнхэл сульдаж, өөрөө өөрийгөө хөнөөх замд орж, төрүүлсэн үр хүүхдээ залгих болжээ. Тэгснээр хувьсгалын эсэргүү явдал гарч, хувьсгалыг нугаслан, тэгтлээ их зориг гарган, тэгтлээ их зовон зүдсэн ард түмнийг дахин «дээд» ангийнхны захиргаанд оруулжээ. Хувьсгалын эсэргүүчүүдийн дотроос дарангуйлагч, эзэн хаан Наполеон гарч иржээ. Гэвч хувьсгалын эсэргүү явдал ч, Наполеон ч ард түмнийг хуучин дэглэмд оруулж чадахаасаа өнгөрсөн байжээ. Хувьсгалын байлдан олсон чухал ололтыг хэн ч үгүй хийж чадахгүй, дарлагдсан олон түмэн түр зуур ч болов дарлал мөлжлөгийг таягдан хаясан тэр гайхамшигт өдрүүдийн дурсгалыг францын төдийгүй Европын бусад ард түмний оюун санаанаас хэн ч арилгаж үл чадна.

	Бүр хувьсгал эхлэхээс л засгийн эрхийн төлөө тэмцэлдсэн олон нам, бүлэг байжээ. Людовик ХVI˗г хэмжээгүй эрхт хаан хэвээр байлгахыг хичээсэн роялистууд гэж байжээ. Үндсэн хуультай болох, тэгэхдээ бас хэмжээт цаазат хаан засгийг хэвээр байлгах хүсэлтэй хэмээн нэрлэгдэх хэтрүү бүгд найрамдах үзэлтнүүд байжээ. Эдгээр нь голлох бүлгүүд бөгөөд тэдний дотор ч, гадна нь ч бас олон янзын элдэв балмад үзэлтнүүд байжээ. Энэ бүх бүлэг болон тус тус хүмүүсийн ард өөрсдийнхөө дундаас дэвшүүлсэн олон тооны нэргүй жолоодогчдоор удирдуулан тэмцсэн Францын, ялангуяа Парисын ард түмэн зогсож байжээ. Хилийн чанад, ялангуяа хувьсгалаас зугтан Англид очсон дүрвэгчид болох францын тайж нар хувьсгалын эсрэг ямагт өдөөн хатгаж байжээ. Европын бүх улс гүрэн хувьсгалт францын эсрэг нийлж нэгджээ. Парламенттай мөртөө язгууртны Англи, Европ тивийн бусад хаад, эзэн хаад ч ялгалгүй цөм л жирийн ард түмний энэ гайхамшигт дэлбэрэлтээс айж, түүнийг нухчин дарахыг хичээж байжээ.

	Францын роялистууд болон эзэн хаан элдвээр цуурхан үймүүлж байсан боловч үүгээрээ гагцхүү өөрсдийнхөө мөхлийг түргэсгэжээ. Эхний үед үндэсний хуралд нэн чухал үүрэг бүхий нам нь эедүүлэгч либералууд байж, тэд англи америк маягийн үндсэн хуультай болохыг хүсэн зорьжээ. Намын удирдагч нь Мирабо байжээ. Тэд бараг хоёр жил Үндэсний хуралд давамгайлж хувьсгалын эхний өдрүүдэд олсон амжилтдаа урамшин зоримог олон мэдэгдэл гаргаж, зарим нэг чухал өөрчлөлт хийжээ. Бастилийн унаснаас хойш хорь хоносны дараа, 1789 оны наймдугаар сарын 4˗нд үндэсний хурал дээр ширүүхэн юм болжээ, Тэр хурал дээр феодалын эрх, хэргэм зэрэг эдлэх явдлыг устгах тухай асуудал хэлэлцжээ. Хүмүүсийн толгойд оромгүй юм франц даяар болж зарим үед феодал язгууртан хүртэл эрх чөлөөний тэр шинэ дарснаас амсан согтсон байжээ. Язгууртан ихэс дээдэс, хийдийн санваартан нар үндэсний хурлын танхимд бие биеэсээ өрсөлдөн босож феодалын эрх ямба, хэргэм зэргээсээ татгалзаж байжээ. Хэдийгээр хэдэн жилийн турш үр дагавар нь төдий л мэдэгдээгүй ч гэсэн энэ бол шударга, өгөөмөр зүйл байжээ. Тун ховорхон боловч зарим үед эрх дархтан ангиуд айм байдлаар өгөөмөр сэтгэлдээ хөтлөгдөн ивлэх явдал байдаг ажээ. Эсхүл тэд илүү эрх дарх эдлэх явдал эцэс болох нь ойртож байгаа тул уужуу тавиу байвал л зөвдөнө гэдгийг ухаарсан ч байж болох юм. Хэдхэн өдрийн өмнө индусууд кастын ёсны бурангуйг хүлээн зөвшөөрснийг бид харсан билээ. «Доод заяатад» тавьсан хоригийг халуулах гэж Бапуг (Ганди) өлсгөлөн зарлахад шидэт таягаар далласан адил улс орон даяар түүнийг талархан дэмжлээ. Тийнхүү индустууд ах дүү нарынхаа хөлийг хорьсон гинжийг авч хаян, тэдгээр «доод заяатад» үеийн үед хаалттай байсан олон мянган үүд хаалга нээгдлээ.

	Түүнчлэн үндэсний хурал ч гэсэн оргилсон сэтгэлдээ автан тариачид феодалын хараат байх явдал, феодалын илүү эрх дарх, засаг ноёдын шүүх, тайж, санваартан нарыг албан татвараас чөлөөлсөн зэрэг явдлыг халж, өөрчилсөн тогтоол гаргасан төдийгүй, хэргэм зэрэг эдлүүлэхийг хүртэл хоригложээ. Хаан хэдийгээр ширээндээ заларсаар боловч тайж язгууртан нар хэргэм зэргээ алдсан нь сонин хэрэг байжээ.

	Дараа нь үндэсний хурал хүний эрхийн Тунхаглал гаргажээ. Алдарт тэр тунхаглалын үзэл санааг америкийн тусгаар тогтнолын Тунхаглалаас зээлдэн авсан ч байж болох юм. Гэвч америкийн тунхаглал товч бөгөөд жирийн байсан бол францын тунхаглал дэлгэрэнгүй, нэлээд нарийн болсон байна. Хэн тэгш байдал, эрх чөлөө, аз жаргал эдлүүлэхийг л хүний эрх гэж үзжээ. Тэр үед хүний эрхийн тийм Тунхаглал гаргасан явдал маш зоримог шийд байжээ. Түүнээс хойш бараг зуун жилийн турш уг тунхаглал Европын либералууд ба ардчилсан үзэлтний их мөрийн (харти˗ред) бичиг болж иржээ. Тэглээ ч гэсэн эдүгээ үед уг тунхаглал хуучирсан бөгөөд манай үеийн асуудлуудаас шийдсэн нэг ч зүйл тэнд байхгүй юм. Зөвхөн ганц хуулийн талаар тэгш эрхтэй, сонгох эрхтэй байснаар жинхэнэ тэгш байдал, эрх чөлөө, аз жаргалын аль аль нь хангагдахгүй бөгөөд засгийн эрх баригч хүмүүс ард түмнийг өөр аргаар үргэлжлүүлэн дарлан мөлжиж байгааг ард түмэн бүр хожим ойлгож мэджээ. Францын хувьсгалаас хойш улс төрийн тэргүүний сэтгэлгээ үлэмж хөгжиж өөрчлөгдсөн бөгөөд өнөө үед ихэнх консерваторууд хүртэл хүний эрхийн талаар илүү дээр зарчим баримталсан Тунхаглал баталъя гэвэл зөвшөөрөх биз. Гэхдээ энэ бол жинхэнэ хэн тэгш байдал, эрх чөлөө бий болгоход тэд бэлэн байна гэсэн үг ерөөс биш гэдгийг бид ойлгож чадах юмгүй билээ. Энэ бол хувийн өмчийг л хамгаалсан тунхаглал байх нь маргаангүй юм. Том тайж язгууртны эзэмшил, сүм хийдийн эд хөрөнгийг өөр шалтгаанаар, тухайлбал  феодалын эрх, хэргэм зэрэг эдлэх явдлыг халсантай холбогдуулан хураасан байна. Харин өмчлөх эрхийг бол халдашгүй, ариун зүйл гэж үзнэ. Орчин үеийн улс төрийн тэргүүний сэтгэлгээ өмчийн эрхийг аль болохоор устгавал зохих хорт зүйл гэж үздэгийг чи магад мэдэх биз.

	Өнөө үед хүний эрхийн Тунхаглал бидэнд улиг домог болсон зүйл мэт санагдаж мэднэ. Өчигдрийн зоримог эрхэмлэгээ маргааш өдөр нь улиг болох явдал бас олонтоо гардаг ажгуу. Анх тунхаглал гаргаж байсан тэр үед энэ нь нийт Европ дахины сэтгэлийг догдлуулж, дарлагдан мөлжигдөж, тарчлан зовсон олны хувьд сайн цаг ирж байгаа мэт санагдуулж байжээ. Гэтэл тэр нь хааны санаанд нийцээгүй учир хаан түүнийг бурхан тэнгэрийг доромжилсон явдал гэж үзэж батлахаас татгалзжээ. Хаан Версалийнхаа харшид залран байжээ. Тэгэхэд нь эмэгтэйчүүдээр тэргүүлүүлсэн Парисын олон нийт Версалийн ордонд хүрч очин тунхаглалыг хаанаар батлуулснаар барахгүй, түүнийг Парист нүүн ирж суух болгожээ. Түрүүчийнхээ захидлын төгсгөлд би энэ ер бусын үйл явдлын тухай дурдсан билээ. 

	Үндэсний хурал бусад олон янзын ашигтай шинэтгэл хийжээ. Сүм хийдийн асар их хөрөнгийг хурааж улсын мэдлийн болгожээ. Францыг засаг захиргааны хувьд шинээр наян департамент болгон хуваасан нь хэрэв ташаараагүй бол одоо хүртэл тэр хэвээр байгаа гэж би бодож байна. Феодалын шүүхийн оронд илүү боловсронгуй шүүхийн байгууллагатай болгожээ. Тэр бүхэн нь тун сайн ажил байсан боловч бас л санаанд хүрээгүй ажээ. Тэдгээр шинэтгэл нь урьдын адил газаргүй зовж байсан тариачдад ч, идэх талхгүй өлсөж байсан хотын жирийн хүмүүст ч сайн юм авчирсангүй. Хувьсгал зогссон юм шиг болжээ. Тариачид, хотын жирийн хүмүүс зэрэг олон түмэн ерөөс үндэсний хуралд төлөөлөгчгүй байсан гэдгийг чамд ярьсан. Үндэсний хурал Мирабогоор удирдуулсан дунд ангийнхны хяналтад байж тэд зорилгоо биелүүллээ гэж үзмэгцээ хувьсгалыг зогсоохын тулд бүх байдгаараа чармайх болжээ. Тэр ч байтугай тэд хаан Людовиктай сүлбэлдэн мужуудад тариачдыг буудах болсон байна. Тэдний удирдагч Мирабо бүр нууцаар хааны зөвлөгч ч болон хувирчээ. Тиймээс Бастилийг дайран эзэлсэн, тэгснээрээ мөлжигдлийнхөө гинжийг таягдан хаялаа гэж бодсон жирийн ард олон юу болж байгаагийн учрыг ойлгохыг больжээ. Тэд урьдын адил эрх чөлөөгүй хэвээр, үндэсний хурал урьдын засаг ноёдын нэг адил тэднийг дарсаар байжээ.

	Хувьсгалын зүрх болж байсан Парисын ард түмэн үндэсний хурал тэднийг мухардалд оруулсныг мэдмэгцээ хувьсгалт эрчим зоригоо чангатгах өөр зам сонгож авчээ. Тэр нь Коммун буюу Парис хотын захиргаа байжээ. Коммун өөрөө төдийгүй Коммунд төлөөлөгчдөө ирүүлсэн хотын салбар бүр олон түмэнтэй шууд холбоотой амьд ажиллагаатай байгууллагууд болж чадсан байжээ. Коммун, ялангуяа түүний салбарууд хувьсгалын туг ч бөгөөд эедүүлэгч хөрөнгөтний шинж бүхий үндэсний хуралтай өрсөлдөгч нь болсон байна.

	Тэр үеэр Бастилийн уналтын нэг жилийн ой болж Парисын ард түмэн долоодугаар сарын 14˗нд том баяр наадам хийжээ. Тэр өдрийг Холбооны улсын Их баяр хэмээн нэрлэж, Парисын жирийн ард түмэн түүнийг өөрийнхөө баяр гэж үзэж хотоо чимэх ажилд идэвхтэй оролцжээ.

	Тийнхүү хувьсгал 1790—1791 онд зогсоолдоо тулжээ. Үндэсний хурал өөрчлөлт хийхээ хуньж хувьсгалт эрчмээ алджээ. Харин Парисын ард түмний хувьсгалт эрчим зориг оргилсон хэвээр, тариачдад газар олдоогүй хэвээр байжээ. Ингэж удаан сунжирч болохгүй, нэг бол хувьсгал нааш үргэлжлэх, эсхүл мөхөх ёстой байжээ. Эедүүлэгчдийн удирдагч Мирабо 1791 оны эхээр нас баржээ. Тэр хэдийгээр хаантай нийлэн сэм сэмхэн үймүүлдэг ч гэсэн ард түмний дотор ихэд нэрд гарсан тул түүнийг бас хориглон боож чадах л байжээ. 1791 оны зургаадугаар сарын 21˗нд хувьсгалын хувь заяаг шийдсэн нэгэн үйл явдал болжээ. Тэр бол хаан Людовик, Мария˗Антуанетта хоёр зүс буруулан хувцаслаж, оргон зугтахыг завдсан явдал ажээ. Тэднийг бараг хил хүрч явахад нь Варенна хотын нэгэн тариачин таньж, улмаар баривчлан Парист авчирчээ.

	Хаан, хатан хоёр тийм оролдлого хийснээрээ наад зах нь л Парисын ард олны өмнө шившгээ дэлгэжээ. Бүгд найрамдах засгийн үзэл санаа улам бүр дэлгэрсээр боловч тэр өдрүүдэд Үндэсний хурал хийгээд засгийн газар ард түмний санаа сэтгэлийг үл хайхран илбэн тохинуулах үзэл баримталж Людовикийг түлхэн унагаахыг шаардсан хүнийг буудан алсаар байжээ. Хувьсгалын нэг том зүтгэлтэн болох Марат хааныг оргон зугтсаныг урвалт гэж зэмлэн буруушаав хэмээн эрх баригчид түүнийг мөрдөн хавчих болжээ. Марат Парисын ариутгах татуургын хоолой дотор нуугдахаас аргагүйд хүрч, улмаар арьсны аюулт өвчинд нэрвэгджээ.

	Тэглээ ч гэсэн Людовик түүнээс хойш жил илүү ёсны төдий боловч хаан хэвээр байсан нь гайхалтай юм шүү. 1791 оны есдүгээр сард Үндэсний хурал хуралдахыг больж, Хууль тогтоох хуралд байраа тавьж өгчээ. Хуульд тогтоох хурал мөн л урьдын адил эедүүлэх бодлого баримталж, зөвхөн дээд ангийнхныг төлөөлөн байжээ.Хууль тогтоох хурал Франц даяар дэлгэрсэн оргилуун сэтгэлийг тусгаж чадаагүй ажээ. Тэр нь хувьсгалт оргилуун үзэл сэтгэл бөгөөд тэр сэтгэлгээ нийт ард түмнийг хамарч, ард түмний дундаас гарсан хэт хувьсгалч бүгд найрамдах үзэлт якобинчуудын хүч чадлыг л сэлбэж байжээ.

	Энэ үеэр европын гүрнүүд тэр их гайхамшигт үйл явдлыг сэтгэл түгшин харцгааж байжээ. Нэг үе Прусс, Австри, Орос гурав өөр газраас олз олохын төлөө хөөцөлдөж, хуучин Польшийн вант улсыг хуваан залгисан боловч Франц дахь үйл явдал нэгэнт гүнзгий орж ирсэн нь тэдний анхаарлыг татах болжээ. 1792 онд Франц улс Австри, Прусстэй дайтаж эхэлжээ. Австри Францтай хил залгаа орших Бельгийг (Нидерландын өмнөд хэсэг) эзэмшин байсан гэж би чамд бичсэн байх аа. Гадаадын арми францын нутагт цөмрөн орж, францын цэрэгт цохилт өгчээ. Хаан тэдэнтэй холбоотой байсан нь мэдээж бөгөөд роялистуудыг урвалаа гэж хардаж сэрдэн байжээ. Тал бүрээс нь бүсэлсэн аюул улам ихдэхийн хэрээр францууд улам бүр зовнин сэтгэлээр унахад хүрчээ. Тагнуул, туршуул, урван тэрслэгчид газар сайгүй бий болжээ. Эгзэгтэй тэр мөчид Парисын хувьсгалт Коммун удирдлагыг гартаа авч ордны самуун явдлын эсрэг ард түмэн дайн зарласны тэмдэг болгон улаан туг мандуулж, 1792 оны наймдугаар сарын 10˗нд хааны ордон руу дайран орох тушаал гаргажээ. Хаан бас довтлогчдын эсрэг буудах зарлигийг өөрийн бие хамгаалах гвардийнханд өгчээ. Гэвч ард түмний тал ялж, Коммун хааныг ширээнээс нь зайлуулан, хорионд авахыг Хууль тогтоох хурлаас шаарджээ.

	Өнөө үед улаан туг нь газар сайгүй ажилчид, социализм, коммунизмын туг болсныг бид бүхэн мэднэ. Урьд цагт бол ард түмний эсрэг хандсан хүчинд албан ёсоор дайн зарласны тэмдэг болж байжээ. Харин Парисын Коммун тэр тугийг анх удаа ард түмний нэрийн өмнөөс мандуулсан гэдэг нь юу бол гэж би боддог. Төр үеэс хойш улаан туг яв явсаар ажилчны туг болон хувирчээ.

	Хааныг ширээнээс нь зайлуулж, баривчлаад ч зогссонгүй. Өөрсдийг нь буудаж, олон хүн алсан бие хамгаалах гвардийнхны үйл ажиллагаанд хорсон зэвүүцсэн Парис хотынхон тагнуул, туршуул, урвагчдыг үзэн ядаж, сэжигтэй бүх хүмүүсийг толгой дараалан баривчилж шоронд хорьжээ. Баривчлагдагсдын дотор буруутан этгээдүүд олон байсан нь эргэлзээгүй боловч бас гэм буруугүй олон хүнийг уулгалан барьж шоронд хорьсон явдал ч байжээ. Хэдэн өдрийн дараа ард түмний сэтгэл шимшрүүлсэн айхавтар үйл явдал болжээ. Хоригдогсдыг шоронгоос чирч гулдран гаргаж ирж, шүүсэн болж тохуурхан доромжлоод ихэнхийг нь цаазаар авчээ. Мянга гаруй хүнийг хороосон тэр өдрүүдийг «есдүгээр сарын хядлага» хэмээн нэрлэх болжээ. Тийнхүү цусан гол урсахыг үзэж байж л Парисын олон түмэн анх цус улайны амтыг мэдэрчээ. Түүнээс хойш ч цус урсгасны дараа хүн алахын шунал нь дарагджээ.

	Мөн тэр есдүгээр сард францын цэрэг улс оронд нь цөмрөн орсон австри, пруссын цэрэгт анх удаа цохилт өгсөн байна. Тэр бол Вальмийн дэргэд болсон жижиг тулалдаан ажээ. Уг тулалдаан хэмжээгээр багахан ч гэсэн хувьсгалыг аварснаараа ихээхэн ач холбогдолтой болжээ.

	1792 оны есдүгээр сарын 21˗нд үндэсний конвент хуралджээ. Тэр бол Хууль тогтоох хурлын оронд гарч ирсэн шинэ байгууллага байжээ. Урьдын Үндэсний ба хууль тогтоох хурлуудыг бодвол энэ нь арай дэвшилтэй байгууллага байсан боловч бас л Коммуныг эс гүйцжээ. Конвент юуны өмнө бүгд найрамдах засаг тунхаглажээ. Мөн удалгүй Людовик ХVI˗г шүүж эхлэн, түүнийг цаазаар авах ял оноож 1793 оны нэгдүгээр сарын 21˗нд хаант засгийн үйлдсэн нүглийг тэр толгойгоороо наманчилжээ. Түүнийг гильотин хэмээх даран сүхээр цавчжээ. Тийнхүү Францын ард түмэн зориг шулуудан шийдмэг алхам хийж, Европын бүх хаад, эзэн хаадыг эсэргүүцэн босохоор эргэлт буцалтгүй шийджээ. Хувьсгалын том удирдагчдын нэг болох Дантон хааны цус урссан аллагын тавцанг тойрон зогссон олны дундаас бүх хаад ноёдыг заналхийлэн «Европын хаад бидэнд халдсан, бид хааны толгойгоор тэдэнд хариу барина» хэмээн хашхирч байжээ.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

Notes

		[←1]
	 Францын хувьсгалын үеэр хүнийг цаазаар авах алман сүх хийх санал гаргасан эмч Гольотиныг хэлж байна.

